
XO‘JALIK YURITUVCHI SUBYEKTLARNING 
MOLIYAVIY RESURSLARIDAN SAMARALI 

FOYDALANISH IMKONIYATLARI

Annotatsiya: Ushbu maqolada xo‘jalik yurituvchi subyektlarning moliyaviy resurslaridan samarali foydalanish imkoniyatlari 
va usullari tahlil qilingan. Zamonaviy iqtisodiy sharoitlarda moliyaviy resurslardan oqilona foydalanish korxonalar 
barqarorligining asosiy omillaridan biri sifatida o‘rganilgan. Tadqiqot natijalariga ko‘ra, moliyaviy resurslardan samarali 
foydalanish orqali korxonalar raqobatbardoshligini oshirish, investitsion jozibadorlikni ta’minlash va barqaror rivojlanishga 
erishish mumkinligi aniqlangan.

Kalit soʻzlar: moliyaviy resurslar, xo‘jalik subyektlari, moliyaviy boshqaruv, samaradorlik ko‘rsatkichlari, moliyaviy 
strategiya, investitsion faoliyat, moliyaviy tahlil, barqaror rivojlanish.

Abstract: This article analyzes the possibilities and methods of effective use of the financial resources of economic 
entities. The rational use of financial resources in modern economic conditions has been studied as one of the main 
factors in the stability of enterprises. According to the results of the study, it was found that through the effective use of 
financial resources, enterprises can increase competitiveness, ensure investment attractiveness, and achieve sustainable 
development.

Key words: financial resources, economic entities, financial management, performance indicators, financial strategy, 
investment activity, financial analysis, sustainable development.

Аннотация: В данной статье проанализированы возможности и способы эффективного использования финансовых 
ресурсов хозяйствующих субъектов. В современных экономических условиях рациональное использование 
финансовых ресурсов изучается как один из основных факторов устойчивости предприятий. По результатам 
исследования установлено, что за счёт эффективного использования финансовых ресурсов можно повысить 
конкурентоспособность предприятий, обеспечить инвестиционную привлекательность, добиться устойчивого 
развития.

Ключевые слова: финансовые ресурсы, хозяйствующие субъекты, финансовый менеджмент, показатели 
эффективности, финансовая стратегия, инвестиционная деятельность, финансовый анализ, устойчивое развитие.

K I R I S H
Hozirgi globallashuv va raqobat kuchayib borayotgan iqtisodiy sharoitlarda xo‘jalik yurituvchi subyektlarning 

barqaror rivojlanishi va raqobatbardoshligi, eng avvalo, ularning moliyaviy resurslardan qay darajada samarali 
foydalana olishiga bevosita bog‘liqdir. Moliyaviy resurslar korxonalar faoliyatining barcha yo‘nalishlarini 
ta’minlaydigan asosiy omil bo‘lib, ulardan oqilona foydalanish nafaqat joriy faoliyat samaradorligini oshiradi, 
balki korxonaning uzoq muddatli rivojlanish istiqbollarini ham belgilaydi [1].

O‘zbekiston Respublikasi Prezidentining 2022–2023-yillardagi farmon va qarorlarida iqtisodiyotni 
erkinlashtirish, tadbirkorlik subyektlari faoliyatini qo‘llab-quvvatlash hamda ularning moliyaviy barqarorligini 
ta’minlash masalalariga alohida e’tibor qaratilgan [2]. So‘nggi yillarda statistik ma’lumotlar asosida aniqlanishicha, 
mamlakatda faoliyat yuritayotgan korxonalarning 30 foizdan ortig‘i moliyaviy resurslardan yetarlicha samarali 
foydalana olmayotgani sababli turli moliyaviy qiyinchiliklarga duch kelmoqda [3].

Shu boisdan, ushbu tadqiqotning dolzarbligi xo‘jalik yurituvchi subyektlarning moliyaviy resurslardan 
foydalanish imkoniyatlarini o‘rganish, mavjud muammolarni aniqlash va ularni bartaraf etish bo‘yicha ilmiy 
asoslangan takliflar ishlab chiqish zarurati bilan belgilanadi. Tadqiqot doirasida moliyaviy resurslardan samarali 
foydalanishning nazariy va amaliy jihatlari, ilg‘or xorijiy tajribalar, zamonaviy yondashuvlar hamda samaradorlikni 
oshirish usullari tahlil etilgan.

M A V Z U G A  O I D  A D A B I Y O T L A R  S H A R H I
Ushbu tadqiqotni amalga oshirishda ilmiy maqolalar, monografiyalar, normativ-huquqiy hujjatlar, statistik 

ma’lumotlar hamda internet manbalari chuqur o‘rganildi. Tadqiqot metodologiyasi sifatida tizimli yondashuv, 
taqqoslama tahlil, statistik tahlil va sintez usullaridan foydalanildi.

Moliyaviy resurslardan samarali foydalanish masalasi ko‘plab mahalliy va xorijiy olimlar tomonidan keng 
tadqiq etilgan. Jumladan, Vahobov A.V. va Ishonqulov N.F. o‘z tadqiqotlarida korxonalar moliyaviy resurslarini 
boshqarish strategiyalarini tahlil qilgan va ularning samaradorligini baholash mezonlarini ishlab chiqqanlar [4]. 
Ularning fikricha, moliyaviy resurslardan samarali foydalanishning asosiy ko‘rsatkichlari aktivlar rentabelligi, 
kapital aylanishi, likvidlik darajasi va moliyaviy barqarorlik koeffitsientlaridir.

Rossiyalik iqtisodchi Kovalev V.V. moliyaviy resurslarni boshqarishning zamonaviy usullarini o‘rganib, 
korxonalarning moliyaviy strategiyasini ishlab chiqish va amalga oshirishga doir ilmiy-nazariy asoslarni taklif 
etgan [5]. Uning izlanishlarida moliyaviy resurslardan samarali foydalanish korxona qiymatini oshiruvchi asosiy 
omil sifatida talqin qilingan.

Xorijiy olimlar – Brigham E.F. va Houston J.F. moliyaviy resurslarni boshqarishning nazariy asoslarini 
yaratgan hamda moliyaviy qarorlar qabul qilish jarayonini optimallashtirish bo‘yicha ilmiy yondashuvlarni taklif 
etganlar [6]. Ularning tadqiqotlari asosida kapital tuzilmasini optimallashtirish, investitsion loyihalarni baholash 
va moliyaviy risklarni boshqarish yo‘nalishlarida amaliy tavsiyalar ishlab chiqilgan.

Shuningdek, Karimov N.G. va Xojimatov R.X. O‘zbekistondagi korxonalar moliyaviy holatini tahlil qilib, 
moliyaviy resurslardan foydalanishdagi muammolarni aniqlagan va ularni bartaraf etish bo‘yicha takliflar ilgari 
surganlar [7]. Ularning ta’kidlashicha, moliyaviy resurslardan samarali foydalanishga to‘sqinlik qiluvchi asosiy 
omillar – bu moliyaviy boshqaruv sohasidagi savodxonlikning past darajada bo‘lishi, zamonaviy moliyaviy 
texnologiyalarning yetarli darajada joriy etilmaganligi hamda samarali moliyaviy rejalashtirish tizimining mavjud 
emasligidir.

T A D Q I Q O T  M E T O D O L O G I YA S I
Ushbu tadqiqotda ma’lumotlar ilmiy maqolalar, monografiyalar, rasmiy statistik hisobotlar va normativ-

huquqiy hujjatlar asosida to‘plandi. Tahlil jarayonida tizimli yondashuv, taqqoslama va statistik tahlil, shuningdek, 
sintez metodidan foydalanildi hamda mavjud holat asosida xulosa chiqarildi.

T A H L I L  V A  N A T I J A L A R
Moliyaviy resurslarni turli manbalar o‘rtasida optimal taqsimlash korxonaning moliyaviy barqarorligini 

ta’minlovchi muhim omillardan biridir. Tadqiqotlar shuni ko‘rsatadiki, o‘z mablag‘lari va qarz mablag‘larining 
optimal nisbati 60:40 bo‘lganda, korxona moliyaviy barqarorligi va rentabelligi maksimal darajaga erishadi 
[8]. Shu bilan birga, moliyaviy resurslarni diversifikatsiya qilish moliyaviy risklarni kamaytirish va investitsion 
jozibadorlikni oshirishga xizmat qiladi.

Samarali moliyaviy rejalashtirish tizimini joriy etish orqali korxonalar o‘z moliyaviy resurslarini yanada oqilona 
taqsimlash va ulardan samarali foydalanish imkoniyatiga ega bo‘ladilar. Buning uchun zamonaviy moliyaviy 
rejalashtirish usullari, jumladan, budjetlashtirish, pul oqimlarini prognozlash va moliyaviy modellashtirish 
texnologiyalarini qo‘llash tavsiya etiladi. Tadqiqot natijalari shuni ko‘rsatadiki, samarali rejalashtirish tizimiga 
ega bo‘lgan korxonalarda kapital qiymati o‘rtacha 15–20 % ga past bo‘ladi [5].

Moliyaviy resurslardan samarali foydalanishning yana bir muhim yo‘nalishi – bu investitsion faollikni 
oshirishdir. Korxonalar o‘z mablag‘larini innovatsion loyihalarga, ishlab chiqarishni modernizatsiya qilishga va 
yangi texnologiyalarni joriy etishga yo‘naltirish orqali uzoq muddatli raqobat ustunligiga ega bo‘lishlari mumkin. 
Tadqiqotlarga ko‘ra, investitsion faolligi yuqori bo‘lgan korxonalarda rentabellik darajasi o‘rtacha 25–30 % ga 
yuqori bo‘ladi [9].

Moliyaviy resurslardan samarali foydalanishda moliyaviy nazorat tizimini joriy etish ham muhim ahamiyatga 
ega. Bu tizim moliyaviy mablag‘larning maqsadsiz sarflanishining oldini olish, moliyaviy risklarni o‘z vaqtida 
aniqlash va ularga qarshi choralar ko‘rish imkonini beradi. Zamonaviy moliyaviy nazorat tizimlarini joriy etgan 
korxonalarda operatsion xarajatlar o‘rtacha 10–15 % ga kamayishi kuzatilgan [7].

Shuningdek, samarali moliyaviy boshqaruvning muhim tarkibiy qismi sifatida zamonaviy texnologiyalarni 
joriy etish alohida e’tiborga loyiq. Bularga blockchain texnologiyalari, sun’iy intellekt, bulutli hisoblash hamda Big 
Data asosidagi moliyaviy tahlil tizimlari kiradi. Tadqiqotlar shuni ko‘rsatadiki, bunday texnologiyalarni qo‘llagan 
korxonalarda moliyaviy boshqaruv samaradorligi o‘rtacha 20–25 % ga oshgan [10].

1-jadval. Xo‘jalik yurituvchi subyektlarning moliyaviy resurslardan foydalanish samaradorligi ko‘rsatkichlari 
(2022–2023-yillar)1.

Ko‘rsatkichlar Sanoat 
korxonalari

Qishloq xo‘jalik 
korxonalari

Savdo 
korxonalari

Xizmat ko‘rsatish 
korxonalari

Aktivlar rentabelligi (ROA), % 12,3 8,7 15,2 14,1
Kapital rentabelligi (ROE), % 18,5 12,4 23,6 21,8
Kapital aylanish koeffitsienti 2,8 1,5 4,2 3,1
O‘z mablag‘lari bilan 
ta’minlanganlik koeffitsienti 0,62 0,55 0,48 0,59

Joriy likvidlik koeffitsienti 1,8 1,4 1,6 1,9
Qarz kapitalining o‘z kapitaliga 
nisbati 0,61 0,82 1,08 0,69

1-jadval ma’lumotlariga ko‘ra, turli sohalardagi xo‘jalik yurituvchi subyektlarning moliyaviy resurslardan 
foydalanish samaradorligida sezilarli farqlar mavjud. Savdo korxonalari aktivlar rentabelligi (15,2 %) va kapital 
rentabelligi (23,6 %) ko‘rsatkichlari bo‘yicha yetakchilik qilmoqda. Bu esa ularning moliyaviy resurslardan 
nisbatan samaraliroq foydalanayotganidan dalolat beradi. Shuningdek, bu sohada kapital aylanish koeffitsienti 
ham eng yuqori (4,2) bo‘lib, aylanma mablag‘lardan samarali foydalanilayotganini ko‘rsatadi.

Biroq, o‘z mablag‘lari bilan ta’minlanganlik koeffitsienti bo‘yicha sanoat korxonalari (0,62) va xizmat 
ko‘rsatish korxonalari (0,59) yetakchilik qilmoqda, bu esa ularning moliyaviy barqarorligi nisbatan yuqori 
ekanligidan dalolat beradi. Savdo korxonalari esa qarz kapitalining o‘z kapitaliga nisbati bo‘yicha eng yuqori 
ko‘rsatkichga ega (1,08), bu esa ularning qarz mablag‘lariga bog‘liqligi yuqoriligini bildiradi [3].

Moliyaviy resurslardan foydalanish samaradorligini oshirish maqsadida korxonalar turli usullar va 
yondashuvlardan foydalanmoqda. Quyidagi jadvalda ularning asosiy ko‘rsatkichlarga ta’siri tahlil qilingan.

2-jadval. Moliyaviy resurslardan samarali foydalanish usullarining korxonalar moliyaviy ko‘rsatkichlariga ta’siri2.

Samarali foydalanish 
usullari

Joriy etgan 
korxonalar ulushi, 

%

ROA 
o’sishi, %

ROE 
o’sishi, %

Xarajatlar 
kamayishi, %

Investitsion 
jozibadorlik 
o’sishi, ball*

Zamonaviy moliyaviy 
rejalashtirish 42,3 +4,5 +6,8 -8,2 +1,2

Moliyaviy nazorat tizimini 
takomillashtirish 51,7 +3,2 +5,1 -10,5 +0,9

Kapital tuzilmasini 
optimallashtirish 38,6 +5,8 +8,3 -5,7 +1,5

Zamonaviy moliyaviy 
texnologiyalarni joriy etish 28,4 +7,2 +9,4 -12,3 +1,8

Investitsion faollikni oshirish 35,9 +6,5 +10,2 -3,8 +2,1

Moliyaviy savodxonlikni 
oshirish 47,8 +3,7 +5,9 -7,5 +1,0

2-jadval tahliliga ko‘ra, zamonaviy moliyaviy texnologiyalarni joriy etish usuli aktivlar rentabelligini eng 
yuqori darajada oshiradi (+7,2 %), investitsion faollikni oshirish esa kapital rentabelligi bo‘yicha eng katta 
o‘sishga (+10,2 %) olib keladi. Moliyaviy nazorat tizimini takomillashtirish va zamonaviy texnologiyalarni joriy 
etish xarajatlarni sezilarli darajada kamaytiradi (mos ravishda –10,5 % va –12,3 %) [7]. Investitsion jozibadorlikni 
oshirish borasida esa eng samarali usul – bu investitsion faollikni oshirish (+2,1 ball) hisoblanadi.

Korxona rahbarlari va moliyaviy menejerlarning moliyaviy savodxonligi yuqori bo‘lsa, bu qaror qabul qilish 
jarayonini takomillashtiradi, moliyaviy risklarni to‘g‘ri baholash va resurslarni optimal taqsimlash imkonini beradi. 
Tadqiqotlar shuni ko‘rsatadiki, moliyaviy savodxonligi yuqori bo‘lgan korxonalarda bankrotlik ehtimoli o‘rtacha 
30–40 % ga past bo‘ladi.

1	  Manba: O’zbekiston Respublikasi Davlat statistika qo’mitasi ma’lumotlari asosida muallif tomonidan tuzilgan
2	  Manba: Tadqiqot natijalari asosida muallif tomonidan tuzilgan [7, 9]. 

X U L O S A  V A  T A K L I F L A R
Xo‘jalik yurituvchi subyektlarning moliyaviy resurslardan samarali foydalanishi ularning raqobatbardoshligi 

va barqaror rivojlanishining muhim omillaridan biridir. Ushbu tadqiqot natijalari shuni ko‘rsatadiki, moliyaviy 
resurslardan oqilona foydalanish korxonalar moliyaviy barqarorligini ta’minlash, investitsion jozibadorligini 
oshirish va bozor sharoitida ustunlikka erishish imkonini beradi.

Tadqiqotda ilgari surilgan tahliliy xulosalar asosida quyidagi amaliy takliflar ishlab chiqildi:
Moliyaviy rejalashtirish tizimini takomillashtirish – budjetlashtirish, pul oqimlarini prognozlash va moliyaviy 

modellashtirish texnologiyalarini keng joriy etish zarur.
Moliyaviy nazorat mexanizmlarini mustahkamlash – xarajatlarni tahlil qilish va moliyaviy intizomni oshirish 

orqali resurslar sarfini maqbullashtirish lozim.
Investitsion faollikni oshirish – innovatsion va texnologik loyihalarga investitsiya yo‘naltirish orqali korxona 

rentabelligini ta’minlash muhim.
Zamonaviy moliyaviy texnologiyalarni joriy etish – blockchain, sun’iy intellekt va Big Data texnologiyalari 

asosida qaror qabul qilish samaradorligini kuchaytirish.
Moliyaviy savodxonlikni oshirish – korxona rahbarlari va moliyaviy menejerlar uchun uzluksiz trening va 

konsultatsiya tizimlarini tashkil etish.
Kelgusida ushbu yo‘nalishda tadqiqotlarni yanada chuqurlashtirish, sohaga oid ilmiy ishlanmalarni 

kengaytirish hamda ularni amaliyotga tatbiq etish dolzarb ahamiyat kasb etadi.

